
§ 36 tunngavigalugu apeqquteqaammut nr. 2010-49-mut akissut, inaarluutillit

Naalakkersuisut  innarluutillit  højskolertinneqartarnerinut  ilinniaqqissinnaanerallu pillugit 
apeqquteqaatitit qujassutigaat, imannallu akissallugit:

Apeqqut  siulleq:  Innarluutillit  Qallunaat  Nunaanni  højskolertinneqartarnerisa  ukioq 
manna ammaateqqinnissat Naalakkersuisut pilersaarutigaat?

Akissut: Aallaqqaasiullugu Naalakkersuisut erseqqissaqqissavaat, innarluutillit inatsisili-
ornernut tamanut, atuuttunut aammattaaq ilaammata, taamaalillutillu innarluuteqanngit-
sutulli pisinnaatitaaffeqarlutillu pisussaatitaaffeqarmata. Taamaammat aamma innarluu-
tilinnut  inatsisiliornerup ilaatigut  siunertaraa innarluutillit  inuunermut  nalinginnaasumut 
sapinngisamik qaninnerpaamik inuuneqarnissaasa qularnaarnissaat.

Tamanna pissutigalugu innarluutillit innarluuteqanngitsullu tunngaviatigut assigiinngisin-
neqarneq ajorput,  assersuutigalugu højskolerniarlutik,  efterskolerniarlutik allatulluunniit 
ilinniagaqarumallutik  qinnuteqaraangamik.  Taamaattoq  siunertap  siuliani  taaneqartup 
nassatarisaanik,  innarluutillit  ikorfartuutaasumik  taperserneqarnissaminnik  qin-
nuteqarsinnaapput, atuarnerup ilinniarnerulluunniit ingerlannissaanut atatillugu, taman-
nalu ukioq manna inuusuttunut innarluutilinnut arfinilinnut maanna Danmarkimi ilinniar-
tunut atuuppoq, taakkunannga sisamat efterskolerput, ataaseq højskolerluni ataaserlu 
assassorissanik  ikiortitut  ilinniarluni  (PMU),  taakku  tamarmik  qinnuteqaatimik  naliler-
neqareernerisigut tapiiffigineqarnissaminnik akuerisaapput.

Kisianni højskolernernut tunngatillugu imaappoq, Danmarkimi højskolernissanut na-ling-
innaasumik tapiissutit, susassaqarfiit allat assigalugit, sipaarutissanik Inatsisartut 2009-
mi ukiakkut ataatsimiinnerminni akuersissutigisaannik eqqugaanikuullutik, taamaalillunilu 
ukioq  manna  højskolernerit  tapiiffigineqassanatik,  tamannalu  innarluutilinnut  in-
narluuteqanngitsunullu atuuppoq.
 
Apeqqutit aappaat: Nunatsinni innarluutillit ilinniaqqinnissaannut  siunissami periarfis-
saat  sunik qanorlu ittunik Naalakkersuisut pilersaaruteqarfigaat?

Akissut:  Soorlu Inatsisartunut  ilaasortap allap apeqquteqaataanut akissutigineqartoq, 
Naalakkersuisut  kommuninut  erseqqissarniarpaat,  inatsisinut  atuuttunut  naleqqiullugu 
taakku  sutigut  pisussaaffeqarnersut,  ilinniartitsinermut  aamma  immikkut  aaqqissuus-
samik  ikiorsiinermut  atuartitsinermullu  naleqqiullugu,  tassami  Naalakkersuisut 
isumaqarput,  inatsisit  atuuttut  periarfisseereersut,  assersuutigalugu  innarluutillit  ilinni-
aqqinnissaannut.

Tassunga  atatillugu  Naalakkersuisut  aammattaaq  malugeqquaat,  kommuninik 
isumaqateqarniarnerit maanna ingerlammata, kommunit innarluutilinnik isumaginninner-
mut tunngasunik, Siunnersuisarfinnik (PPR) immikkullu atuartitsinermik tigusinissaat pil-
lugu,  tamannalu  1.  juli  2010  pissasoq  naatsorsuutigineqarpoq.  Oqartussaaffimmik 
tigusinerup kommunit innarluutilinnik ataasiakkaanik suli annertunerusumik isumassuin-
issaat periarfissaqartilissavaa, aamma ilinniartitsinermut sumulluunniit naleqqiullugu. 

Inussiarnersumik inuulluaqqusilluta

Mimi Karlsen


